
EXPO ZARAGOZA 2008

Expo Zaragoza 2008 dela-eta Nafarroak antolatu duen kultura eta arte programazioa aurkeztu dute
Nafarroak nazioarteko erakusketan izanen duen parte-hartzeari buruzko informazio guztia www.expozaragoza.navarra.es web orrian dago 

Osteguna, 2008ko ekainaren 12a. Alberto Catalán Higueras Erakundeekiko Harremanetarako eta Gobernuaren Eledunaren Departamentuko kontseilariak eta Rosa Mary Ibáñez Zapatero Nafarroako Pabiloiko zuzendariak Expo Zaragoza 2008 dela-eta Nafarroako Gobernuak antolatu dituen arte eta kultura jardueren programa aurkeztu dute, gaur. Erakusketa ekainaren 14tik (datorren larunbata) irailaren 14ra bitarte eginen dute, Aragoiko hiriburuan. 

Nafarroako eskaintza 40 kultur taldek eta 1.800 artistak gauzatuko dute. Gainera, nazioarteko azokan astero modu aktiboan parte hartuko duen lurralde bakarra izanen da Nafarroa, eta jarduerak, Expo esparruan ez ezik, Zaragozako hirigune historikoan ere eginen dituzte. 


Nafarroako Gobernuak diseinatu duen jarduera programaren baitan, honako hauek nabarmendu ditzakegu: Nafarroako Eguna (ekainaren 28a), Pirinioetako Haranen Eguna (uztailaren 5a) eta Tuterako eta Ebroko Erriberako Eguna (abuztuaren 30a). Kulturen Balkoian (uztailaren 12an eta 13an) eta Zaragozako hirigune historikoan ere (larunbatero) eskainiko dituzte Nafarroako emankizunak. Gainera, irailaren 14an, Expo 2008 amaituko den egunean, Nafarroak omenaldia eginen dio Zaragozari, eta kontzertua eskainiko dute Aragoiko hiriburuko Auditorioan. 

Nafarroako Eguna
Ekainaren 28a Nafarroaren Ohorezko Eguna izanen da. Egun horretarako hainbat ekitaldi antolatu dituzte, Foru Komunitateko folklorea eta ohiturak ezagutzera emateko. Bat nabarmentzekotan, Pedro Iturralde nafar saxofoi-jotzaileak eta haren laukoteak Expo Erakusketako Biltzar Jauregian eskainiko duten kontzertua. Nafarroako ordezkaritza ofiziala osatuko duten 250 bat pertsonarentzat antolatu duten ekitaldiaren baitan kokatuta dagoen kontzertua izanen da. 
Gainera, egun horretan desfile bat eta emanaldiak eginen dituzte Nazioarteko Erakusketako esparruan, Iruñea, Zangoza eta Tafallako erraldoiekin, Lizarra eta Oliteko musika bandekin, eta Tuterako dantzariekin. 
Garrantzizko beste egun batzuk
- Pirinioetako Haranen Eguna (uztailaren 5a): Nafarroako mendialdeari eskainitako eguna izanen da, eta Pirinioetako folklorea eta ohiturak ezagutzera emateko balio izanen du. Horretarako, Zubietako zanpantzarrek, Otsagabiako dantzariek, Uharteko Ardanbera fanfarreak, eta Elizondoko musika bandak emankizunak eskainiko dituzte. 

- Sanferminak (uztailaren 6a eta 7a): San Fermin jaiak direla-eta, Nafarroako Pabiloian topa eginen dute, eta zapi gorriak emanen dizkiete bertaratzen direnei. Gainera, honako talde hauek emankizunak eskainiko dituzte: uztailaren 6an, Artaxoako musika bandak eta Valtierrako abesbatzak eta musika bandak, eta uztailaren 7an, Cortesko musika bandak. 

- Kulturen Balkoia (uztailaren 12a eta 13a): Kulturen Balkoia Erakusketan parte hartuko duten herrialdeetako folklorea ezagutzera emateko sortu duten gunea da. Bertan, uztailaren 12an (arratsaldez) eta 13an (goizez), Cascante eta Milagroko musika bandek, Monteagudo eta Ablitasko dantzariek eta zenbait jota taldek emanaldiak eskainiko dituzte. 

- Tuterako eta Ebroko Erriberako Eguna (abuztuaren 30a): Nafarroako hegoaldeari eskainitako eguna, Ebroko Ardatzeko udalerrietako folklorea eta ohiturak ezagutzera ematea helburu duena. Horretarako, Tudelanerías ikuskizuna eta Arguedasko musika bandaren emanaldia antolatu dituzte. 

- Nafarroaren Omenaldia Zaragozari (irailaren 14a): Foru Komunitatearen eta Aragoiko hiriburuaren arteko harreman berriak direla-eta, Nafarroak omenaldia eginen dio Zaragozari, Expo Erakusketaren azkeneko egunean. Hain zuzen ere, Nafarroako Orkestra Sinfonikoak eta Iruñeko Orfeoiak kontzertua eskainiko dute, Zaragozako Auditorioko Mozart Aretoan, 12:00etan. 

Larunbatero, Nafarroako musika Pilar Enparantzan 
Nafarroa, Expo Erakusketako esparruan ez ezik, hirian bertan ere egonen da. Hartara, larunbatero, Zaragozako Pilar Enparantzan ikuskizunak eskainiko dituzte. Guztira 14 emankizun eginen dituzte, Foru Komunitateko folklorea Zaragozako hirigunera eramateko. Hitzordua, larunbatero, 20:30ean. 

Lehenengo emankizuna ekainaren 14an eginen dute. Hain zuzen ere, Cintruénigoko musika bandak kontzertua eskainiko du, Zaragozako hirigunean, eta besteak beste, musika bandetako piezak, pasodobleak eta musika modernoa joko dituzte. 

Gainerako emankizunak honako talde hauek eskainiko dituzte: Corellako Centinela Errondailak (ekainaren 28an), Andosillako musika bandak (uztailaren 5ean), Buñuelgo musika bandak (uztailaren 12an), Lodosako musika bandak (uztailaren 19an), Murillo el Frutoko jota taldeak (uztailaren 26an), Fuendejalóngo jota taldeak (uztailaren 26an), Kasedako musika bandak (abuztuaren 2an), Vianako musika bandak (abuztuaren 9an), Castejóngo jota eskolak (abuztuaren 16an), Fiteroko musika bandak (abuztuaren 23an), Añorbeko musika bandak (abuztuaren 30ean), Agoitzeko musika bandak (irailaren 6an), eta Barañaingo musika bandak (irailaren 13an). 

Bereziki aipatzekoa da uztailaren 26an Raimundo Lanasi eginen dioten omenaldia. Ekitaldiaren helburua da Nafarroako jota-abeslariaren ibilbidea aintzat hartzea, haren jaiotzaren mendeurrenean. Horretarako, bi jota talde gonbidatu dituzte: Murillo el Frutokoa (Lanasen jaioterrikoa) eta Fuendejalóngoa (abeslaria hil zen Aragoiko herrikoa). 

Nafarroa Expo Erakusketan, Internet bidez
Expo Zaragoza 2008 Erakusketa dela-eta, Nafarroako Gobernuak web orri bat sortu du, herritarrei Nafarroak Expo Erakusketan izanen duen parte-hartzeari buruzko informazioa emateko. Aipaturiko webgunera Nafarroako Gobernuko atariaren bidez (www.navarra.es) edo zuzenean (www.expozaragoza.navarra.es) sartu daiteke. 

Nafarroako Pabiloia ikus-entzunezkoen gunea dela islatu nahi duen webgunea da. Horregatik, Nafarroak Autonomia Erkidegoen Eraikinean duen erakustokiko bisitariek ikusi eta entzun ahal izanen dituzten proiekzioetako batzuk hasierako orrian jarri dituzte. 

Web orria euskaraz, gaztelaniaz, ingelesez eta frantsesez idatzita dago, eta bizkor eta erraz nabigatzeko moduan diseinatu dute. Hainbat gairi buruzko informazioa aurki daiteke bertan: Nafarroako Pabiloia, Expo Erakusketa dela-eta Nafarroako Gobernuak antolatu duen arte eta kultura programazioa, Foru Komunitateak Uraren Oholtzan (Expo Erakusketak urari eta iraunkortasunari buruzko gogoetarako sortu duen foroan) izanen duen parte-hartzea, eta Nafarroarekin zerikusia duten berriak. 

Atalik garrantzizkoenetako bat Nafarroako Pabiloiari buruzkoa da. Bertan, erakustokiaren kokalekua, edukia eta beste datu interesgarri batzuk zehaztu dituzte. Gainera, Nafarroako Pabiloiko elementu nagusia ikus-entzunezko bat izanen da, eta erabiltzaileek haren protagonistak ikusi eta ezagutu ditzakete webgunearen bidez. Horretarako, argazki zerrenda bat jarri dute, webgunean sartzen direnek proiekzioetako 24 protagonistak ezagutu ahal izateko. 

Nabarmentzeko moduko beste atal bat ekitaldi zerrendarena da. Ekitaldi zerrendaren berri izan nahi dutenek hasierako orria (egun gutxiren buruan egingo diren ekitaldiak) edo menu nagusia erabil ditzakete. Gainera, menu nagusia hainbat ataletan banatu dute (Nafarroako Eguna, Beste egun batzuk, Uraren Oholtza, eta Kultur Jarduerak), bilaketak errazte aldera. Bestalde, hiru hilabeteko egutegi bat diseinatu dute, Expo Erakusketarako antolatu dituzten jardueren berri emateko. 

Web orrian, gainera, Nafarroari buruzko informazio erabilgarria eta turistikoa ematen dute. Era berean, Nazioarteko Erakusketan nabarmen parte hartu duten lau nafarri egindako elkarrizketak ere bildu dituzte. Honako hauei buruz ari gara: Patxi Mangado, Espainiako Pabiloiko arkitektoa; Enrique Martínez, Maher-eko eta Espainiako Pabiloiko jatetxeko arduraduna; Javier Manterola, Boluntarioen Igarobidearen sortzailea; eta Luis Frauca, Expo Erakusketako Parte-hartzaileekiko Harremanen Arloko burua.

Azkenik, parte-hartzea sustatzearren, Nafarroako Pabiloira joaten direnek bidalitako argazkiak bilduko dituen atal bat sortu dute. Gainera, zuzeneko sarbide bat ezarri dute Expo Zaragoza 2008 Erakusketako web orri ofizialera, herritarrek eskura izateko Erakusketari buruzko informazio guztia eta sarrerak erosi ahal izateko. 
Sanz presidentea Expo Erakusketaren inaugurazio ekitaldira bilduko da

Bihar, ostirala, ekainaren 13a, Expo Zaragoza 2008 Erakusketaren inaugurazio ekitaldia eginen dute. Nafarroako ordezkaritza ofizialaren buru honako hauek izanen dira: Miguel Sanz Nafarroako Gobernuko presidentea, eta haren emaztea, Villar López; Elena Torres Nafarroako Parlamentuko presidentea; Concha Puyo Parlamentuko presidentearen kabineteburua; Alberto Catalán Erakundeekiko Harremanetarako eta Gobernuaren Eledunaren Departamentuko kontseilaria; Rosa Mary Ibáñez Nafarroako Pabiloiko zuzendaria; eta Lola Eguren Erakundeekiko Harremanen zuzendari nagusia. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

